
Аннотация: мақолада хорижликларнинг ўзбек тилини ўрганишга қизиқиши, тил
компетенцияси хусусида фикр юритилади. Ўзбек тилини ўргатишда инновацион
ёндашув усуллари изоҳланади.
Калит сўзлар: хорижликларнинг ўзбек тилини ўрганишга қизиқиши, ҳамкорликда

ИНОСТРАНЦЫ НА ОСНОВЕ ИННОВАЦИОННОГО ПОДХОДА
ОБУЧЕНИЕ УЗБЕКСКОМУ ЯЗЫКУ
Собирова Махбуба Юсуфжоновна,
Доцент НамГУ, кандидат педагогических наук
Аннотация: в статье рассматривается заинтересованность иностранцев в
изучении узбекского языка, языковая компетенция. Объясняются инновационные подходы
к обучению узбекскому языку.
Ключевые слова: зарубежный интерес к изучению узбекского языка, совместное
обучение, инновационные подходы.
FOREIGNERS ON THE BASIS OF AN INNOVATIVE APPROACH
TEACHING THE UZBEK LANGUAGE
Sоbirova Mahbuba Yusufjonovna
Associate Professor of NamSU, candidate of pedagogical sciences
Annotation: the article considers the interest of foreigners in learning the uzbek language,
language competence. Innovative methods of teaching the uzbek language are explained.

Ўзбек тилининг халқаро миқёсдаги нуфузи ошиб, фаол мулоқот воситасига
айланиб бормоқда. Жаҳон ҳамжамиятида мустақил мавқени эгаллаётган Ўзбекистон
чет элликлар эътиборини янада кўпроқ тортмоқда.
Дунёдаги қадимий ва бой тиллардан бири бўлган ўзбек тили халқимиз учун
миллий ўзлигимиз ва мустақил давлатчилигимиз тимсоли, бебаҳо маънавий
бойлик, буюк қадрият [1] эканини назарда тутган ҳолда мамлакатимизда ўзбек
тилшунослигини ва уни ўқитиш методикасини ривожлантириш бўйича кенг
кўламли баҳслар кетмоқда.
Давлатимизнинг ижтимоий-иқтисодий тараққиётидаги юксалишлар кўплаб
қўшма корхоналарнинг фаолиятига, жумладан, таълим ишларида яқин
ҳамкорликнинг йўлга қўйилишига асос бўлмоқда. Табиийки, Ўзбекистонда ўқиш,
тажриба алмашиш, илмий изланишлар олиб бориш истагида бўлган ҳар бир
хорижлик давлатимизнинг расмий тилини – давлат тили бўлган ўзбек тилини
етарли даражада билиши тақозо этилади. Зарур нутқий вазиятларда эркин
мулоқотга кириша олишдан ташқари хорижлик талаба, тадқиқотчи, тадбиркор ёки
сайёҳда оммавий ахборот воситаларидан хабардор бўлиш, ўзига керакли илмий,
бадиий, оммабоп нашрларни ўқиб, танишиш, телевизор кўришга эҳтиёж пайдо
бўлиши мумкин. Шундай эҳтиёжлардан келиб чиққан ҳолда Ўзбекистон
мамлакатига келган хорижликлар ҳам ўзбек тилини бир неча йиллардан буён
ўрганиб келишмоқда.
Ўзбек тилига давлат тили мақомининг берилиши ва
Ўзбекистоннинг мустақил бўлиши бизга хорижликлар билан ҳам ишлаш
имкониятини туғдирди. Ўзимнинг педагогик фаолиятим давомида ўзбек тили
ўқитувчиси сифатида хорижлик ёшларга давлатимиз тилини ўргатдим ва бу борада
маълум тажрибаларга эга бўлдим.
Дунё тилшунослигида муайян тилларни мулоқот воситаси сифатида ўрганиш,
ўқувчиларда тил компетентликни ривожлантириш учун замонавий педагогик
технологияларни қўллаш методикасини такомиллаштириш кун тартибида турган
долзарб вазифалар сирасига киради. Ҳозирги ўзбек тилшунослигининг бугунги
муаммоси ҳам тил эгалари хотирасида жамланган тил фактларининг мулоқот
жараёнидаги татбиқининг (тил компетентлиги), коммуникация жараёнида тилнинг
ролини, тил ва тил эгаси муносабатини ўрганишдир. [2.46] Нигериянинг машҳур
ёзувчиси, Нобель мукофоти совриндори Уол Сойинка БМТнинг Ижтимоий
тадқиқотлар институтида ўқиган маърузасида (2002 йил 21 май) инсоний
тараққиётнинг, миллатлар ижтимоий-маданий, иқтисодий ривожининг асосий
воситаси лисон эканлигини таъкидлаб, шундай деган эди: “Тил – анъаналар, тарих,
миллий руҳ ва дунёқараш ҳамда миллий фалсафанинг хазинаси эканлигини барча
эътироф этган ва бу масала ҳеч қандай муҳокамага муҳтож эмас.”[3.191]
Мустақиллик шарофати билан таьлим тизимида бир қатор янги
тушунчалар ва бу тушунчаларни ифодаловчи “педагогик технология”,
“ноанъанавий дарс”, “ҳамкорликда ўқитиш”, “тил компетенцияси” каби янги
атамалар Ш.Юсупова[4], Ф.Абдумажидов[5], М.Собирова[6], А.Собиров[7]

ларнинг илмий изланишларида ҳам изоҳланди. Шунга қарамай тил
компетенцияни
босқичма-босқич
ривожлантириш
жараёнини
ўрганиш,
коммуникатив компетентликни шакллантириш ва ривожлантиришга ҳисса
қўшадиган топшириқлар тизимини ишлаб чиқиш, хусусан, хорижликларга ўзбек
тилини ўргатишда инновацион ёндашиш каби масалалар ўз ечимини кутаётган
илмий муаммолардандир.
Хорижлик талабаларим бизнинг мамлакат ёшлари каби қувноқ, келажакка
умид билан боқишади. Кўпчилигининг режалари – ўз юртдошларига ўзбек тилини
ҳам ўргатиш, ҳамкорлик алоқаларини ривожлантириш. Ўзбекистоннинг бошқа
давлатлар билан муносабатлари ривожига ҳисса қўшиш. Уларда ҳам ўз юртидан
фахрланиш, катталарни ҳурматлаш, қадимий ва миллий анъаналарни сақлашга
интилиш, ширинсуханлик, ўзга тилларга ва урф-одатларига ҳурмат-эҳтиром
кўрсатиш худди биздагидек. Хорижлик талабалар билан ишлаш давомида шунга
ишонч ҳосил қилдимки, улардаги вақт қадрига етиш, ҳар бир ишни ўз вақтида
қилиш, айтилган жойга ўз вақтида бориш, ташқи қиёфани жимжимадор қилмай,
содда, табиий, бўёқларсиз, тақинчоқларсиз юриш каби жиҳатларини ўзимиздаги
айрим ёшларимизга ибрат қилиш керак. Машғулотлардаги суҳбатлар давомида
англаганларимни ўзимизнинг бугунги кунимизда ҳам ҳанузгача йўқолмаётган
ортиқча олди-бердиларимизга, таъмагирликка, солиқларни вақтида тўламасликка,
айрим фарзандларнинг балоғат ёшига етса-да, ҳамон ота-онасига юк бўлиб
олганлигига таққослайман.
Маълум бир тилни билиш учун луғат таркибини, сўзларни бир-бирига
боғлаш қоидаларини ўзлаштиришгина кифоя қилмайди. Бундан ташқари нутқий
жараёнда улардан ўринли ва мақсадга мувофиқ фойдаланиш кўникмасига эга
бўлиш ҳам зарурдир. Бундай кўникмани шакллантиришда инновацион усуллар
ёрдам беради ва улардан айримлари қуйида изоҳланади:
“Гулдаста” усули тил ўрганувчи билан ишлаганда ғоят ажойиб, ноанъанавий
рағбатлантириш имконини беради. Машғулот аввалида ўрганувчи ўтирган столга
бўш гулдон қўйилади. Ўрганувчи фаол иштирок этиб, саволларга тўғри жавоб
берса, ҳар бир жавобига биттадан гул берилади ва тил ўрганувчи гулини гулдонга
йиғиб боради.
“Мeнга қўшни бўлинг!” усули. Ўрганувчилар фонетика, лексикология,
сўзнинг таркиби, сўз ясалишига оид тушунчалар, уларнинг муҳим белгиларини
билиб олиш ва шу тушунчалар билан боғлиқ грамматик атамаларни ўзлаштириш
жараёнида бу усул самара беради. Тил ўрганувчига қўшимчалар ёзилган
тарқатмалар аралаш ҳолатда берилади. Улар ўзларидаги асосга мос қўшимчалар,
яъни ўзларига муносиб қўшнини топишлари керак бўлади.
Асос: гул, синф, ўзбек, соат, боғ, ҳунар, талаб, ўйин, арава.
Қўшимчалар: -дўз, -ли, -дош, -ла, -зор, -истон, -дор, -кор, -соз, -каш, -бон, -гор, гоч, дон, -манд.
Масалан, Ўзбек +истон, гул+ли, гул+дор, гул+зор
Бунда ўқувчиларнинг ўзига муносиб қўшни топишига (қўшимчаларга)
эътибор қаратилади. Ушбу усул тил ўрганувчиларнинг қўшимчаларни ёдда сақлаб

қолишларига ва уларни амалий қўллай олиш кўникмаларини шакллантиришга
ёрдам беради.
”Биз ўхшашмиз” усули. Бунда хорижликнинг ўз она ватани ҳамда Ўзбекистон
иқлимини таққосланади. Ўхшаш томонлари айтилади. Ўзбек оиласи тўғрисида,
маънавий қадриятларимиз ҳақида фикр юритилади ва ўзбек тилини ўрганиш
истагидаги ўқувчи эътиборига суратлар ҳавола қилинади. (Суратда икки нуроий
инсон тасвирланган. Бири 97 ёшдалигида ҳам ўз савдо дўконини юритаётган
хитойлик тадбиркор аёл ва бири 95 ёшли ўзбекистонлик нуроний инсон) Ўқувчига
шундай саволлар берилади:
1. Суратдаги кишиларнинг ўхшаш томонини топинг.
2. Сиз уларга ўхшашни истайсизми?
3. Уларнинг атрофида, сизнингча, нега одамлар гавжум?
“Сўзлар занжири” усулида инсонлардаги ижобий сифатлар асосида сўз
занжири туздирилади. Масалан:
1. Одобли-илмли-илғор.
2. Мурувват-тартиб-эътиборли-илғор.
3. Саховатпеша-ақлли-идрокли-илм-маърифат-тартибли ва ҳ.
“Саралаб ол” усули. Ўрганувчиларда мавзу бўйича олган билимларини амалиётда
қай даражада қўллай олишларини аниқлашга ёрдам бeради. Бунда ҳам
тарқатмаларга сўзлар ёзилади, бу сўзлар мустақил сўзларга ёки уларнинг маъно
гуруҳларига тeгишли бўлади. Ўрганувчи эса сўзларни тeгишли саватчаларга
жойлаштиради. Бу ҳолатда ўқувчи танлаган сўзининг қайси сўроққа жавоб
бўлишини, яъни қайси сўз туркумига оидлигини билиши шарт. Масалан: мароқли,
табиат, ирода, шубҳаланмоқ, шу, мингларча, ҳаракатчан, эҳтиром, кўрсатмоқ,
бўйсундирмоқ, қўлламоқ, ҳақиқат, унутмоқ, олийжаноб, миллион, эрталаб, тeз, улар,
яратмоқ, юзлаб, кeскин, оддий, биз, ўнтача, оз, яхши.
“От” саватчасига қуйидаги сўзларни солиши мумкин: табиат, ирода, эҳтиром,
ҳақиқат
“Сон” саватчасига: мингларча, миллион, юзлаб, ўнтача
“Равиш” саватчасига: эрталаб, тeз, кескин, оз
“Сифат” саватчасига: олийжаноб, оддий, яхши ҳаракатчан
“Олмош” саватчасига: шу, улар, биз
“Фeъл” саватчасига: шубҳаланмоқ, кўрсатмоқ, бўйсундирмоқ, унутмоқ, яратмоқ,
қўлламоқ.
Маълумки, фикрлаш нутқ билан боғлиқ. Фикрлаш жараёнида улар, шубҳасиз,
шахсий тажрибаларига таянадилар. Бунда “Фикрлаш” усули қўл келади. Масалан,
боғланишли матн берилади. Шу матн асосида “Тушириб қолдирилган ҳарфларни
қўйиш” топшириғи берилади.
“Ўринсиз сўзни топиш” усули. Бу усулни қўллашдан мақсад шуки, тил
ўрганувчининг ақлий қобилиятини ривожлантириш. Бунда ўрганувчиларга тўртта
сўздан иборат бўлган бешта сўзлар қатори тавсия этилади ва қаторлардан мос
келмайдиган, яъни ўринсиз сўзни топиш топшириғи берилади. Масалан:
1. Кучук,от, сигир, бўри.

2.
3.
4.
5.

Стол, стул, кроват, пол.
Трактор, машина, чанғи, комбайн.
Олма, помидор, ўрик, шафтоли.
Тошкент, Наманган, Андижон, Сурхондарё.

“Матн устида ишлаш” усули. Ўрганувчига қуйидаги матнни бериб, уни
ифодали ўқиши айтилади:
Бир куни устоз ўз ўқувчиларидан улар ёмон кўрадиган одамларнинг исмини қоғозга
ёзишларини сўради. Улар бу ишни бажариб бўлгач, устоз уларнинг ҳар бирига қоғозда нечта
исм ёзилган бўлса, эртага ўзлари билан ўшанча помидор олиб келишларини буюрди. Баъзи
ўқувчилар халтачада икки дона помидор олиб келишди, бошқалари учта, бешта ёки
ҳаттоки ўнта. Улар устознинг талабига кўра бу помидорларни икки ҳафта давомида
ўзлари билан олиб юришлари керак эди. Аммо 2 кун ўтар-ўтмас, ўқувчилар айнишни
бошлаган бу сабзавотларнинг ҳидидан нолий бошлашди. Ўқувчиларнинг бир нечтаси ўзлари
билан ўнлаб помидорларни олиб юришга жуда қийналишар эди. Уларнинг ҳиди жуда сассиқ
эди.
Бир ҳафтадан сўнг устоз барча ўқувчиларни йиғиб, уларнинг шикоятларига яна
қулоқ тутди ва деди:
— Бу нимага ўхшайди, биласизми? Бу сизга баъзи одамлар ёқмаганида ўз
қалбингизда олиб юрган нарсага жудаям ўхшайди. Нафрат туйғуси қалбни кемиради ва
уни касал қилади. Агар сиз бир ҳафтадан сўнг айниган помидорларнинг ҳидига чидай
олмаётган бўлсангиз, сиз ҳар куни ўз юрагингизда, қалбингизда олиб юрган хусумат,
адоват, аламларнинг бадбўй ҳидини тасаввур қилиб кўринг-а!
Қалб—бу шундай гўзал боғдирки, уни ёввойи ўтлардан мунтазам тозалаб туриш
керак, яъни сизни ғазаблантирган одамларни кечиришингиз керак. Қалб ҳақиқатда эзгу
ишлар учун жой очиб беради. Ҳаётдан ҳар нарсани олаверманг, фақат энг яхшисини олинг!
Матн юзасидан топшириқ.
1.
Сизнингча, матнга қандай сарлавҳа қўйиш мумкин?
2.
Матндаги сўзларнинг қайси сўз туркумига оид эканлигини аниқланг.
3.
Аниқлаган сўзларингизни жадвалда жойлаштиринг.
Ижодий матн яратиш” усули ўрганувчини муаммоли вазиятга солиб, уни
шу вазиятдан чиқишга ўргатади. Шу билан бирга ўрганувчининг ўз сўз бойлигидан
фойдаланиш малакасини оширади. Бунда ўрганувчига бошланиши берилган
матнни давом эттириш, кейинги босқичда эса ижодий матн яратиш топшириғи
берилади.
Демак, ўрганувчиларнинг сўз бойлигини оширишга, нутқ
услубини
шакллантиришга йўналтирилган ҳамкорлик таълими асосидаги инновацион
ёндашув тил ўрганувчиларда эзгу маънавий сифатлар шакланишига, она тилининг
сўз хазинаси бўлмиш турли луғатлардан тўғри фойдалана олишга, ўз фикрини нутқ
вазиятига мос равишда, турли шаклларда ифодалай олишга ўргатади.
Фойдаланилган адабиётлар

1. www.lex.uz / Ўзбекистон Республикаси Президенти Ш.Мирзиёевнинг 2019 йил 4
октябрдаги “Ўзбекистон Республикасининг"Давлат тили ҳақида"ги қонуни қабул

